
TË HARTOHET NJË STRATEGJI E LUFTËS KUNDËR 

KANCERIT TË GJIRIT TE GRATË 
 
 

 

Statistikat për Shqipërinë dëshmojnë se kanceri i gjirit te gratë është sot një 

prej kancereve më të përhapura në vend dhe shkaktari kryesor i vdekjeve të tyre. 

Numri i grave të prekura ka ardhur duke u shtuar çdo vit për të mbërritur vetëm 

gjatë 2011-s në afro 500 raste të reja. Po kështu, statistikat dëshmojnë se është ulur 

kufiri moshor i femrave që preken nga kjo sëmundje. Por akoma më shqetësues 

paraqitet fakti se 75% e grave të prekura nga kanceri i gjirit, paraqiten te mjeku në 

një fazë kur sëmundja ka përparuar shumë, duke e bërë shpesh të pamundur 

shpëtimin e jetës së tyre.  

 

 Të gjitha këto flasin, së pari, për një nivel të ulët të informimit dhe të 

ndërgjegjësimit të grave shqiptare për rrugët dhe mënyrat e parandalimit të 

kancerit të gjirit; së dyti, për një akses të ulët të tyre ndaj shërbimeve shëndetësore 

përkatëse, përfshirë këtu vizitat e specializuara te mjeku dhe ekzaminimet klinike.  

 

 Duke qenë se kanceri i gjirit konsiderohet tashmë si një ndër kanceret që 

mund të trajtohet e të kurohet, nëse kapet në fazat e para të zhvillimit të tij, YWCA 

of Albania, një organizatë e shoqërisë civile e angazhuar prej disa vitesh në fushata 

dhe veprimtari parandaluese për kancerin e gjirit te gratë, i kërkon Ministrisë së 

Shëndetësisë që, në përputhje edhe me Ligjin e Shëndetit Publik, të hartojë sa më 

shpejt një strategji të luftës kundër kësaj sëmundjeje, që dëmton rëndë shëndetin e 

grave duke iu marrë atyre shpesh edhe jetën.   

 

 Në këtë kuadër kërkojmë që: 

1. Shteti, përmes strukturave të tij si dhe në bashkëpunim të ngushtë me 

organizatat e shoqërisë civile, të sigurojë për gratë dhe vajzat dhënien e 

informacionit të nevojshëm për rrugët dhe mënyrat e parandalimit të 

kancerit të gjirit 

2. Shteti të sigurojë e të garantojë akses në vizitat dhe ekzaminimet klinike të 

kancerit të gjirit për të gjitha kategoritë e grave në nevojë. 

 

Gjatë gjithë muajit tetor, që është muaji-simbol i luftës kundër kancerit të 

gjirit, ftojmë të gjitha gratë si dhe përfaqësuesit e shoqërisë civile të firmosin këtë 

peticion për të bërë të mundur arritjen e hartimit dhe të zbatimit të një strategjie të 

luftës kundër kancerit të gjirit në Shqipëri dhe përmbushjen e kërkesave të 

mësipërme.  


	PETICION

